
Alla mumma

En mintga lungatg e cultura
Ins lauda cun ried e premura
En himnis d'amur e letezia
La mumma e sia carezia.

Tier nus ti eis emblidada.
Da rar ina rem'ei curdada
Per tonta amur e dolur.
Perduna, gl' ei nossa zanur

In fegl dils glatschers oz envida
Per tei ina pintga glischur
Che creschi sco caulda amur,
Luenti il glatsch e cambrida.

II.

Stgira ei la notg e méta,
Liunga, tresta senza veta.
In dultsch siemi se'ina steila
Dis vargai neutier empeila:

Mumma sesa spera mei
E raquenta quei e tschei,
Consolescha mei pupratsch,
Stauscha sut il cauld plumatsch.

Il car maun sur frunt e niala
Jeu resentel in'uriala:
Ina crusch — dit bab, dil fegl,
Il sogn spért ei en tiu egl.

Bunanotg miu car pignet,
Dorma bein e stai quiet,
E sil frunt in betsch bufatg.
Siemi dultsch d'in car bi matg

III.

Cu jeu erel grev malsauns
Ti tenevas ferm mes mauns
E spuentavas ils selvadis
Spérts malmunds e striunadis.

Ussa ein els ton gagliards
E sesluetan sco luschards,
Fan maltscheccas pretensiuns
Sesburetschan sco tons liuns.

Mumma neu e tegn mes mauns,
Neu, tegn ferm, jeu sun malsauns.

IV.

Cu jeu tnondel per adina
Da quest mund en freida tgina,
Mumma neu e ferm'igl egl,
Dai in betsch a tiu car fegl,
E jeu vi bugen durmir
Sesemiond de tiu surrir!

Teodosi Candinas.

